
	Уг номыг “Болор дуран” шалгуураар шүүсэн болно. 

ХАЛУУН ХАЙР, УЛААН ТУГ

	Би тэр ер бусын өдөр болсон явдлыг нэгд нэгэнгүй мэдэж байгаа хэр нь сургуулийн насны минь амьдралыг бусниулан догдлуулсан явдал юунаас болсныг ер бодоод олдоггүй юм. Ой ухаан гэж учир нь олдохгүй оньстой эд, Катягийн үсний үнэр, бөмбөрийн дуу, гарт барьсан тугийн хүндийг насан турш хадгалсан мөртөө яагаад туг, бөмбөр барих болсон, яагаад манай сургуулийн хэсэг пионерыг хичээлээс чөлөөлж хувьсгалын театр үзүүлсэн, тэгээд дараа нь яагаад Улаан талбайд жагсах болсон гол үйл явдлыг мартчихсан байх юм.

	Хэрэв зээ хөөцөлдөх юм бол юуны баяр байсныг тогтоож болох л доо, гэхдээ тэгэх хэрэг байна уу даа!

	Зуны дэлгэр цаг ирэхийн босгон дээр хүүхдүүдийн баяр боллоо. Бид Ловковын гудамжинд байдаг сургуулийнхаа үүднээс хавийн пионерууд цуглахаар болзсон Покровын дааман хүрч, тэндээсээ «А» тойргоор Никитийн талбайд гарч хувьсгалын театрт очив.

	Энэ нь сэтгэлд таатай ч, дэндүү хол зам байсан юм. Хажууд минь бор гарынхаа тохойгоор шүргэж Катя Вишнякова алхална. Катя дэргэд яваа нь сэтгэл өрнүүлэвч, болсон явдал шальгүй жаахан нэр гутаасан юм. Сайны дотроос хамгийн сайн пионерууд бүлгэмээ төлөөлж баярт оролцох ёстой байтал Катяг тийм сайн пионер гэх аргагүй байлаа. Хааяа хааяа тэр бээр идэвхтэй пионер, сурлагатай сурагч болж харагдавч тэр нь амь баганатай байдаг байлаа. Царайгаараа ч, сурлагаараа ч нэгэн зэрэг тэргүүн байж яаж ч болох вэ дээ. Катя бол өнгө зүснийхээ хүчинд л тэргүүн гэгдэх бидний эгнээнд орж байсан хэрэг. Өрөвч тусч зангаараа сур гууль даяар гайхагддаг үйлний мод шиг хавтгай гонжгор Агния Шелагинад ч юм уу, аль эсвэл бөх тэх шиг түгдгэр мөрөндөө ямар ч ачаалал үүрэхээс буцдаггүй Нина Костровад урилгын билет өгөх нь зүйтэй гэдгийг ахлах ангийн сурагч - пионерын удирдагч мэдэж байсан хэр нь тэрүүхэнд зогсоод дэвүүрт хоёр сормуусаа эрвээхэй адил дэвэлзүүлэн байгаа залхуу хойрго, задарч гүйцсэн Катяд өгч орхижээ. Тэр бээр одоо бусад удирдагчдын хамт жагсаалын эхэнд явахдаа эргэн харж, өөр хүмүүст завшуулахаа мэдсэн бол хэрэггүй ч Катяг урьж алдас юм хийв үү дээ гэж бодож явна. Завшаад байгаа өөр хүмүүс нь Павлик бид хоёр л доо. Юу гэвэл бид хоёр эдүгээ Катягийн хоёр талаас дагаж явна.

	Бид хоёулаа Катяд дурласан юм. Гэхдээ би ил, Павлик далд битүү шаналж байлаа. Өрсөлдөөн бид хоёрыг ойртуулаад зогссонгүй, улам бат гагнаж байв. Завсарлагаагаар Катяг харах гэж хоёулаа хамт явна. Катя өөр ангид сурах бөгөөд «харах» гэдэг нь зөвхөн барааг нь харахыг л хэлнэ.

	Катя уян налархай бус, эрдүү чийрэг хүүхэд байсан болохоор хувцас хунар нь ч бас түүнийхээ дагуу: ханцуйг нь эргүүлсэн далайчны цамц, дөрвөлжин судалтай оодон банзал, зөөлөн ултай биеийн тамирын шаахай өмсөнө. Катягийн онцлог нь юу ч болж байсан бусдын явдалд уусахгүй, өөрийнхөөрөө байдаг явдал юм. Түүний эргэн тойронд Павлик бид хоёроос бага дурласан хэр нь, илүү зоримог хөвгүүд эргэлдэнэ. Гоо сайхны нь хаялга тусаж магадгүй гэж бодсон тэнэгхэн охид Катяг хүрээлэвч цаадах нь эс мэдсэн шинжтэй явна. Юмыг удаан хүлээж авдаг чанар нь Катягийн бардам царайтай байхад тус болно. Катя сонсгол сайтай боловч өөртөө хэлсэн үгэнд шууд хариу өгөх нь ер үгүй. Ярьж байгаа хүн шахаж шаардаж баймааж нь үг дуулна. Тэр бээр нүдээ сүүмийлгэж, ярилцагч хүнээ илбэдэн инээмсэглээд толгой сэжиж бусад бодлыг үргээж баймааж нь нэг үг хэлнэ. Хэлсэн үг нь сүрхий ч юм байхгүй, оюун бодлын нь гүнээс цэгцрэн жагсаж амжаагүй юм болов уу гэмээр л юм байна. Тэгсэн мөртөө бас заримдаа өөрийгөө хамгаалах, тоомжиргүй загнах, гайхуулан бардамнах юмандаа аманцар гэж жигтэйхэн. Мэдээжээр, сургууль даяар хамгийн царайлаг гэгддэг бүсгүй хүнээс өөр хэн ингэж ярьж чадах сан билээ. Тэр бээр сэтгэл санааны хувьд үеийн биднээсээ түрүүлчихсэн, бидний тааж ядан байгаа нууц явдлын сэжүүр мань хүний зүрхийг зээгэж хөндөөд орхисон байжээ. Катягийн боддог л юм нь өөрийнхөө тухай байсан болохоор, түүнийг давж гадаад ертөнц рүү нэвтэрнэ гэдэг яггүй хүч хөдөлмөр шаарддаг байлаа. Тэр цагт бид иймэрхүү юмыг эргэцүүлэн бодох биш, эргэн тойрны бэлэн үнэнийг л амаа ангайн хүртэж байж дээ. Катяг хайс тэгнээд тоомжиргүйхэн зогсож байхад бид бас бараадасхийгээд зогсоно. Катя нэг тийшээ хөдлөөд явбал араас нь л туучихна. Катя гэнэт дотроосоо хатгуулсан юм шиг ухасхийгээд шатаар гүйхэд бид бас шатны гишгэм алгасаад л гүйчихнэ. Катяг ахлах ангийн хүүхдүүд хүрээлээд авахад Павлик бид хоёр мөргөлдсөн машин дээр цугласан сониуч олон шиг л тойрон харж зогсоно. Сургуулийн хонхны хоолой нь сөөчихсөн юм шиг царгиа дуунаар Катя ч ангидаа орж, коридор эзгүйрэхэд Павлик бид хоёр, бие бие рүүгээ нэг муу харсан болоод хичээлийн уйтгар луу, самбарт дуудах болов уу гэсэн айдас руу, бүх л юм бахь байдгаараа гэсэн гуниг руугаа салдарсхийн буцна.

	Эдүгээ бид цэнгэг цөөрмийн цэцэрлэгт гудамжаар Мясницкийн дааман руу дөтөлж явна. Катя бид хоёр нэг сургуульд анх орсон цагаасаа эхлээд л зургаан жил сурч байгаа мөртөө дөнгөж өнөөдөр л энгийн боловч далд утга агуулгатай хэдэн үг сольж авлаа. Тэгээд ч хайр сэтгэлээ илэрхийлээд боломжийн хариу дуулчихсан юм шиг өег таатай явна. Харин Павлик ганц ч үг сольж чадаагүй болохоор миний хувьд Павликийн өмнө жаахан эвгүй байв. Хэзээний дуугүй Павлик одоо бүр хэлгүй юм шиг болжээ. Намайг юм асуухад хүртэл толгой дохих, мөр хавчих, нүдээ том, жижиг болгохоос өөр хариугүй, юу болчихсон юм бол? гэж бодоод би царайг нь ажиглавал хараа нь алсын од шиг л тод гялалзана. Катяд надаасаа ч илүү хайртайд л хамаг учир нь байсан болов уу?

	Би өөрийн зориг золбоо, чөлөөт байдалд эрэмшээд Павликийг ч бүр мөсөн дээр хаягдсан Мальмгрен шиг орхисон л доо. Надад бодогдох ганц юм бол амжилтаа аль болохоор ахиулж, ялгаран харагдах, ер бусын юм олж хэлэх л байлаа. Гэвч олигтойхон юм бодож сэтгэх гэхэд жагсаал саад болоод горьгүй. Жагсаал ч гэж дээ замбараа алга, гэхдээ л жагсаал юм болохоор түүнд захирагдах л хэрэгтэй болно! Яагаад бөмбөр үл дуугарна вэ? Түүний жигд цохилтод ухаан санаа эмхэрч магадгүй сэн. Гэтэл бөмбөрүүд бөмбөрчдийн ташаанд, модон дохиур нь бүсэнд хавчуулаастай, тугууд хунтуй дотроо, ахлах ангийн хүүхдүүд мөрлөж явна. Баярын ажиллагаа эхлээгүй боловч юу болох, хэн юу хийх нь хаа нэг газар тов тодорхой, гагцхүү бид л цаг зуурын чөлөөтэй байдалдаа лэнсийрээд юу ч мэдэхгүй, юу ч бодохгүй явжээ.

	Жагсаал нарийн сайн жигдрээгүй боловч сүрхий хөлөө олжээ. Цэцэрлэгт гудамжны нялх ногоо өнгөлөг үзэгдэж, дөнгөж саяхан будаад байгаа хогийн савнууд түүнээс ч тод ногоон байлаа. «А» трамвайн сул вагонууд алдуурсан юм шиг давхилдаж, зуслангийнхны ачаа зөөдөг хөсөг тэрэгнүүд Улааны мухар гудамжинд чулуун зам доргиулна. Цэцэрлэгт гудмын тойруу дээр хэдэн хэрзгэр морьд амгай хэмлэн зогсох нь хөлгүй гүн нүхний амсар дээр шахагдчихаад байгаа мэт өрөвдөм шинжтэй, өвгөн хөтөч нар хөлөглөх эзнээ тэвчээртэй хүлээж суудал дээрээ зүүрмэглэнэ. Хөлсний «Форд» өчнөөн төчнөөн, үеэ өнгөрөөж байгаа унжуу хамарт хар хөх өнгийн «Рено» сүүлчийн цуглаан хийхээр энд цугласан юм шиг санагдана.

	Бид алхаагаа түргэсгээд Трубная талбайд гарч баярт жагсах олны хөлд нийлэв. Дараа нь эзгүй юм шиг уйтай Петровскийн цэцэрлэгт гудмаар өгсөж яв явсаар манай Москвагийн хилийн зааг болох Тверийн талбайд гарч ирлээ. Пушкиний хөшөөнөөс цааш л «гадаадын» хил эхэлнэ. Биднийг «Паласс» кино театрын урд талбайд ирэхэд «Төв» кино театрын зарлалын самбар баруунаа сүндэрлэж үзэгдэнэ.

	Би «Паласс» кино театрт «Чилийн панзчид» гэдэг кино үзсэн мөн хуучин «Ша нуар» («Хар муур») нэртэй байсан «Төв»-д «Виргиний шууданг дээрэмдсэн нь» гэдэг кино үзсэн тухайгаа хэлэхэд Катя миний өндөр зиндааг гайхаж багадаа Чаргаш нэртэй болох сон гэж боддог байснаа талархлын тэмдэг болгож ярив. Тэр бээр Чаргаш нэртэй хүүхэд таньдаг, тэгээд том болсон хойноо нэрийг нь зүүхийн тулд түүнтэй сууна гэж боддог байсан, тэр хүүхэд нь эндээс холгүй «Арс» кино театрын байшинд суудаг юм гэнэ. Павлик бидний яриаг сонссонгүй, түүнд зөвхөн кино театрын нэр л сонсогджээ. Мань хүн нүүрээ үрчийлгэж хоолойгоо зассанаа, Москвад хоёр «Арс» байдаг, нэг нь Тверьт, нөгөө нь Арбатын талбайд гэж эв хавгүй бүдүүн дуугаар хэллээ. Энэ нь ямар ч утгагүй яриа байсан ч, үнэн ч, хэлгүйн саадыг арай гэж давсны нь урамд Катя ганц үг дуугарч болох сон билээ. Тэр бээр эм хүний зөрүүд хөшүүн сэтгэлээр дуулаагүй болж, миний хувьд нөхрөө дэмжих зориг дутсанаар Павликийн үг хий агаарт дүүжлэгдэн хоцров.

	Катя ярьж байсан сэдвээ үргэлжлүүлж, нэрээ солихын тулд эрд гарна гэдэг тэнэг явдал, сольё гэвэл сонинд зарлуулаад л болно гэдгийг мэдэж авснаа ярихад Павлик:

	— Дураков овогт хүн Андрей нэрээ Виктор болгож сольсон тухай оройн сонинд бичсэн байна билээ гэж сөөнгөдүү хоолойгоор яаран хэлэв.

	Катя:

	— Ямар хэрэг байна? Андрей бас л сайхан нэр. Андрей ван гэж байдаг шүү дээ хэмээн идэвхгүй өгүүлэхэд Павлик эвгүй байдалд оров. 

	Гайхуулах гэсэн хүн, өөрийнхөө цэцэн үгийг тайлбарлах шиг адгийн юм хаа байх вэ. Гэвч Павлик:

	— Тэгээд л тэр байхгүй юу. Нэрээ сольсон ч овог нь Дураков (Тэнэгжав) хэвээрээ үлдэнэ гэлээ.

	— Чи өөрөө тэнэг! гэж Катя унтууцан дуугарав.

	Яагаад уурласных нь учрыг би мэдсэнгүй. Павликийн ярианы егөөг ухаж чадаагүйдээ бухимдсан уу, аль эсвэл нэр солих гэснийг нь дооглож байна гэж ойлгосон уу? бүү мэд. Ямар ч л байсан хөхин хөөрч байсан сэтгэлийн минь цэлмэг тэнгэрт шальгүй жижиг үүлэн сүүдэр туссан нь Катяг голох анхны сэжиг байлаа. Тэгээд би хүн болсоор анх удаа тал засах гэгчийг хийж үзлээ. Хүний оюун ухааны дээдэд тавих хар багаас сурсан заншлаасаа би Катягийн тулд няцахад хүрч, түүнийгээ цагаатгахын тулд сэтгэлийн ухаан гэж тархины ухаанаас хавьгүй чухал зүйл байдаг мэт зохион бодоод түүнийгээ Катяд гайгүй сайн ярьж өглөө.

	Удалгүй «Камерный» театрт ойртон ирэв. Би саяхан тэр театрт алдарт жүжигчин Алиса Коонен гол дүрд нь тоглосон «Жироффле-Жироффля» жүжиг үзсэн, жүжгийн зураач Якулов аав ээжийн багын найз учраас манайхан зүгээр л Жорж гэж дууддаг зэргийг ярих юм уу гэснээ, худал онгирч байна гэж Катя бодох болов уу гээд нэг хэсэг тэсэв. Тэгснээ тэсгэлгүй ярихад хэл аман дотроо хөөчхөөд хөдөлж өгөхгүй байгаа юм шиг санагдаж байна.

	Тэгтэл Катя:

	— Бүр залхаж гүйцлээ. Яваад л байдаг, яваад л байдаг, эцэс хязгаар гэж байна уу? хэмээн хэнд ч биш сунжруулж яриад Павликт хандаж цаг асуулаа.

	Павлик тохитой маягаар хүрмийнхээ ханцуйг шамлаж туранхай нүцгэн бугуйгаа харснаа, хантаазаа тэмтэрч буй байдал дүрслээд:

	— Очиж очиж өнөөдөр цагаа мартдаг, мөн таарав аа, гэж гайхсан дүр үзүүлэв.

	Павлик бид цөмөөрөө цаггүйг мэдэх Катя инээмсэглэв.

	— Минийхээр бол арван хоёрт арван тав дутуу байна гэж намайг хэлэхэд Катя над руу нэг сүрхий харснаа миний нүдний харцыг дагуулан дэнлүүний баганад бэхэлсэн гудамжны цагийг олж үзээд тасхийтэл хөхөрч унав. Тэр цагийн зүү арван нэг дөчин тавыг зааж байлаа.

	Миний цэцэрхэл Катяг өөртөө татаж, Павликийг дахиад л хойд туйлын мөсөн дээр орхилоо.

	Хэдэн хормын дараа бид Хувьсгалын театрын үүдэнд бөөгнөрсөн баахан пионертой хутгалдаж байснаа удирдагчийн захирангуй дуугаар хэлхэлдэн дээш өгссөөр нэг намхан хаалгаар орсон нь театрын бүр дээвэрт тулж очсон байлаа. Тааз, цэцэг дэн гараа сунгахад хүрмээр ойрхон, тор татсан хашлаганы цаана театрын гүн хар худаг харлан байна. Хөшигний нугалаанууд олон гялгар багана шиг цайран харагдана.

	Тэр баганыг дээрээс нь доош гүйлгэн харахад гэдэс дотор минь нэг юм тасрах шиг болж, түүнээс хойш насан туршид нэгэн хачин зүүд надаас салахаа больсон юм. Тэр зүүд нь: 

	Би театрын дээд давхарт, эхний эгнээнд сууж байна. Хөлийн доорх гүнзгий хар нүхнээс хамгаалах хашлага саад огт алга. Тайзан дээр адал сонин үйл явдал болж байвч гүн хар нүхнээс өөр юм юу ч эс үзнэ. Хамаг бие агзасхийгээд нүхнээс холдох гэтэл араас нэг учир нь олдохгүй юм шахаж түлхээд хаашаа ч хөдөлж болдоггүй. Муухай орилоод сэрнэ. Сэрээд баярлах гэж тоймгүй. Ингэж хар дарах нь өндрөөс айдаг хүний өвчин юм.

	Гэтэл гайхмаар нь би өндрөөс огт айдаггүй, тэр ч байтугай өндөрт гарахын хүслэн, нуга ой, уул ус шиг дуудан даллаж байдаг юм. Өндөр газар амьсгалахад амар, эрүүл салхи санчиг хийсгэж, холын юм харах сайхан! Гэхдээ л эдүгээг хүртэл дөчөөд жил театрын танхимын гүн хар худаг хар дарсан зүүдэнд байн байн зочилж айлгаад, сэрээж нэг баярлуулдаг билээ.

	Энэ баярлуулдаг юман дотор нь Катяг үнссэн тухай санаандгүй дуртгал орно. Толгойг нь л сэм үнссэн, мань хүн мэдээгүй. Мэдээд ч түүнийгээ нуучихсан байж болох юм. Гэнэт нам чимээгүй болчихсон нь нэг л учиртай.

	Бидэнд сүүлчийн эгнээ оногдсон нь огт юм харагдахгүй тул урдуур тавьсан сул сандлуудад очиж суулаа. Катя хашлаганы хажууд, шалан дээр байрлав. Түүний толгойтой үсэнд хацраа хүргэе гэвэл шальгүй жаахан бөхийхөд л болох байв. Тэртээ дор бүрэнхий тайзан дээр цэргийн дүрэмт хувцас бүхий тоглоомын юм шиг жижигхэн дүрсүүд бужигнана. Яриа нь бидэнд үл дуулдаж, зөвхөн хөгжим болон буун дуу сонстох нь цам үзэж байгаа юм шиг. Всеволод Вишневскийн «Анхны морьт хороо»-г тавьж байна. Найруулагч уул жүжгийг тавихдаа базаж төвлөрүүлсэн бэлгэдлийн дүрсүүд ашигласан боловч өндөр соёлтой томчуул хийгээд Соломенов арлын зэрлэг хүмүүсийн томьёолох урлагаар үзүүлэх тэр гэнэхэн дүрслэлийг хүүхэд ойлгодоггүй юм. Тэнд орсон хүн болгон ханиад хүрчихсэн юм шиг театраар дүүрэн ханиаж, найтааж шуугилдана. Эхлээд худгийн ёроолд болж буй үйл явдлын учрыг олох гэж ядаж байхад их л уйтгартай байснаа, сүүлдээ гайхамшгийг холоос эрэх хэрэггүй, дэргэд минь байгааг ухаарч билээ.

	Катя яах гэж шалан дээр, тийм эвгүй эвхэрч суусан юм бол оо? Магадгүй, миний айх ичихийн олон зовлон туулж хүрсэн тэр л үйлдлийг хүлээж байв уу? Юу хүлээж буйг тэр бээр гадарлаагүй, гэхдээ л бодолгүй тааж, болзолгүй таардаг зөн совин гэгч юм түүнийг хашлага бид хоёрын хоорондуур чихэж суулгасан байлгүй.

	Би толгой дээр нь бөхийж, үсний нь үл мэдэг, ариун дулаан үнэрийг аваад эргэн тойрныг, арханд суугаа хөөрхий Павликийг ч умартаж орхиод үсэнд нь уруулаа хүргэв. Нарийндаа бол үсийг нь ч биш, үс орчмын агаарыг л үнссэн хэрэг. Тайзан дээрээс буун дуу нижигнэж байснаа гал нэг их дүрэлзээд унтарч улам харанхуй болоход миний уруул Катягийн үсэнд шургаж хатуу боловч дулаан таатай зулайд нь хүрэв. Аянга нүргэлж, гал маналзаж байгаа нь театрын тайзан дээр үү, миний зүрхэнд үү гэдгийг ялгаж мэдэхээ байлаа, хөөрч хөхисөн минь өрөвч энхрий сэтгэлээр солигдов, Катя хариугүй жижиг арчаагүй амьтан мэт санагдахуй түүнийг илбэн энхрийлмээр бодогдоно. Тэгээд ирэхээр миний нүүр төдий бус, бүхий л биеэрээ Катягийн үсэнд умбан орох мэт бүлгээ.

	Тайзны буудалцаан дуусаж, гэрлүүд чичгэнэн аслаа.

	Театраас Улаан талбай хүртэл бид шугам жагсаалаар явав. Бөмбөр нижигнэж, туг далбаа намирч, тугийн иш залаа алтан өнгөөр шаргалтана. Сэргийлэхийнхэн машин тэрэгний хөдөлгөөн хааж, баярын Москва өгөөмөр амгалангийн дүртэй. Би нөгөө хайр сэтгэлээ мартаж орхиод, Катя ч нүдэнд харагдахгүй байв. Тэр бээр Улаан талбайд зөвхөн л охин хүний амарлингуй сэтгэлээ авчирч, хөвгүүд бидний дотор ирээдүйн эр цэргийн зүрх цохиж явааг Катя мэднэ. Бидний үе тэнгийнхэн иргэний дайны дуугаар хүмүүжсэн юм. Улаан талбайн дэвсмэл дөрвөлжин чулуу хөл дор мэдрэгдэх төдийд бид дайчид болж, тулалдаанд амь үрэгдэхийн хүслэнд автдаг байлаа. Тэгээд ч хожим дэндүү л олон хүнд энэ мөрөөдөл нь биелж билээ.

	Кремлийн хэрэм, түүхийн музейн улаан тоосгон хана хоёрын хоорондох явцуухан зайд сүүлчийн удаа жагсаал зогсоож, барих юм хуваарилав. Сургуулийн бэлэн дарга Колько Лазукин Павлик бид хоёрыг барь гэж уриа бичсэн улаан даавуу самбар өгөв. Энэ нь Катягаас бүр салган холдуулж байгаа боловч бид дургүйцсэнгүй. Эдүгээ алтан гургалдайн дуунд уярах цаг биш, аянгын нүргээн сонсох үе байлаа. Саяхан Катяг бус өөрийгөө ялан дийлсэн омог дотроос гэнэт хатгахуй:

	— Алив надад туг өгөөд орхи гэлээ. 

	Лазукин нүдээ онийлгон харж:

	— Одоо чамд уу даа? хэмээн басамжлав.

	— Тийм ээ, би туг барина!

	Колька инээмсэглэж:

	— Тэгэлгүй дээ, та барихгүй өөр хэн барих вэ? гэснээ нэгэн тугийн ишээр ёворч түлхэхэд нь би арайхийн амжин барьж авлаа. Тэгээд л хоёр өсгөлүүн тугчны дунд ороод хөдлөв.

	Тугаа мөрлөж үзээд, ямар хөнгөн юм бэ гэж гайхлаа. Талбайн гөлгөр чулуунд хөл халтична. Эндхийн зам шальгүй гүдгэр байгааг хараад Улаан талбай дов дээр байдаг юм байна гэдгийг анх мэдлээ. Тэгэлгүй ч яах вэ дээ, ямар хонхорт байлтай биш.

	Туг тийм ч хөнгөн байсангүй, гэхдээ л хүнд гэхийн аргагүй, мөрөн дээр сүрхий дарж, иш атгасан гараараа тэнцүүлж явлаа.

	Павлик архан талд явна. Тэр ч бас л хэрдээ болоод явчихсан. Урьд өмнө нь уриа лоозон барьж үзээгүй юм. Павлик туг барихад дэндүү турьгүйдэх тул тэр зэргийн юм барьсан нь их юм.

	Туг эхлээд хөнгөн юм шиг санагдах боловч, сүүлдээ ер ямар гэж бодно. Олигтойхон барьж явахгүй бол аваад хийсчхэж ч мэднэ.

	Павликийн арханд Катя яваа. Тугийн иш, хүнд хилэнгийн даралтыг эсэргүүцэж яваа миний шөрмөслөг дал мөр, цэх нурууг тэр бээр харж яваа. Би зүгээр нэг улаан даавуун туг бариагүй, дарсан интоорын өнгөт давхар хилэн туг, алтан цацаг манжлагатай, ишнийхээ оройд хүнд алтан зэвтэй - бүлгэмийн хамгийн хүнд нүсэр тугийг өргөж явна...

	Бид бунхант индэрт ойртож ирлээ. Индэр дээр байгаа хүмүүсийн царай үл танигдана. Гэтэл хоёр талын маань тугчид огцом хөдөлж туг нь эгц босоо байрлалд оров. Би ч бас л дуурайж орхив. Зүүн гар оролцсон хэр нь тугийг тэгж барьж явах нь туйлын хэцүү ажээ. Түрүүнд нь гол хүнд мөрөн дээр ирж байсан бол одоо гарт оногджээ.

	Хажуугийнхаа хүмүүсийг нүдний булангаар харвал тэр идэрмэг том харчуул нүүрээ төв болгож, алхаагаа


зоримог тавьж явна. Туг нь тэдний биеэс ургасан юм шиг бардам цэх, иш нь огт займчихгүй, улаан даавуу нь салхинд намиатах модны навч шиг намилзаж явна. Бунхан индэртэй яг зэрэгцээд иртэл хоёр аварга маань тугаа зэрэг өргөж гараа тэнийлгэн биеэс хөндий бариад алхлаа. Би эхлээд жаахан тэвдэв.

	Гэхдээ би ч бас тугаа тэдэнтэй адилхан өргөж чадна гэж өөртөө итгэх нэг хором байсан юм. Тэр хором цэлмэг хөх тэнгэрийн хормой, хутагт Василийн цогчин дуган, Катягийн халти харагдсан царай, омог хүслийн галыг өөртөө багтаагаад, чадахгүй ч болов уу гэсэн айдсын хар нүхэнд таварцаглав.

	Сэтгэл зүрх минь тортой араатан шиг дороо дэвхцэж, бунхант индэр лүү харж зүрхэлсэнгүй. Харц маань тугийн иш барьсан гар, хөлдсөн юм шиг цайчихсан хурууныхаа үенүүд дээр тогтжээ.

	Туг намайг урагш хөтөлж, би эсэргүүцэх боловч чирэгдэн явсаар хоёр хажуугийнхаа тугчдыг гүйцэж очлоо. Тэдний баримал мэт харагдах аймшиггүй баатарлаг царайг хараад улам айдас хүрэв. Тэдний тийнхүү цэх шулуун явалт нь тугтайгаа тэмцэн бажгадаж буй миний байдлыг улам тод томруун болгож байгаа байх гэхээс хамаг чадлаараа мэрийж тэдэнтэй зэрэгцэв. Хөлс нүүр лүү бууж, нүднээс гал бутран, гэрлэн цагариг үзэгдэнэ. Би юм үзэхээ болилоо. Мөр, нуруу, тохой, цөм хөшиж, энэ нь хүч нэмэх нь байтугай улам бүр биеийг минь эзэнгүй болгож байлаа. Сарвуунаас тохой хүртэл шууны шөрмөс нумын хөвч адил чангараад түүний чичиргээнд гар салгалж явна.

	Одоохон чухам юу болохыг би хачирхалтай тайван төсөөлж байлаа. Би бунхант индрийн чанх урд нь тугаа унагаад өөрөө ойчно. Гэхдээ энэ бол намайг аварч чадахгүй. Гагцхүү үхсэн хүн л туг унагаж болох бөгөөд би амьд үлдэхээр барахгүй жагсаал саатуулж, хамаг амьтанд ад үзэгдэж хараал иднэ. Хэн нэгэн хүн тугийг минь шүүрч аваад намайг угз татан босгож, урагш түлхэнэ. Энэ ичгүүрт явдал олны хөлд мэдэгдэхгүй өнгөрч болно. Үгүй ээ, бунхант индрээс энэ харагдана. Тэндээс туг унахыг харна, гэтэл туг унаж хэзээ ч болохгүй шүү дээ...

	Ямар ч л гэсэн туг унах боллоо. Хээнцэр улаан хилэнгээрээ замын тоос арчиж, алтан цацаг манжлага нь хөсөр харуулдан унана. Үзүүрт алтан зэвээрээ өнөөдрийн баярыг сэвтээж, миний өнгөрсөн эдүгээ хоёрыг хүү татаж, сэтгэлийг минь сарлан унана.

	Тэгснээ айдас ичгүүр, харуусал цөм алга болоод, туйлын ганцаардмал хоосон байдал нөмрөн ирэв. Төчнөөн хүмүүсийн дунд байгаад ганцаардахыг үзэв!

	Гэнэт энэ эзгүй харанхуй дундаас гар сунгах шиг болж би ганцаар бишээ мэдлээ. Архандаа дуугарах Павликийн дууг сонсоход халуун амьсгаа нь санчиг шүргэх шиг болов. Хандаж хэлсэн үгийг ялгаж мэдсэн ч үгүй, толгой дүнгэнэж, хэрэв би унахад хүрвэл Павлик туг авна гэдгийг л ойлгож алхсаар байлаа.

	Төдхөн хэн нэг хүн миний гараас туг авах гээд би өгөхгүй байв. Өгөхгүй ч гэж дээ, гар маань зуурчхаад тавихгүй байлаа.

	— Тугаа буулга! Одоо болно гэх Павликийн намуухан дуу дуулдана.

	Тэгжээ. Улаан талбай өнгөрчхөж. Өмнө маань Москва гол, энд ирээд жагсаал тардаг хойно доо. 

	Колько Лазухин тугаа авах гэж байна.

	— Хөлсөө арч! гэж Павлик хэллээ.

	Би тугаа Лазухинд өгөөд алчуур гаргаж хөлөрч халтартсан нүүрээ арчин зогсов.

	— Чи ч хүчтэй хүн юм аа гэж Лазухин зориуд тоглон хэллээ.

	Би цааш эргэв. Бие салганаж, нүд бүрэлзэж байна. Гар өөр хүний юм шиг болчхоод хөлсний алчуур алдчих шахна. Лазухинд ч уурласан юм биш, зүгээр л хүнтэй ярих дур байсангүй. Катятай ч, Павликтай ч яримааргүй байлаа. Бүгдээрээ яагаад ч юм бэ, нэг л гол биш, дагавар дайвар юм шиг санагдана.

	Би хүүхдүүдээс салж Солянка, өвгөн цэцэрлэг дайран дөт замаар гэртээ буцлаа. Охин хүнийг анх үнсэж, туг өргөж, нөхөрлөл гэдгийг ойлгосон тэр ер бусын өдрийн үдээс хойш яагаад тийм гунигтай байсан юм бол гэж би дандаа боддог юм.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1980 оны хэвлэл “ӨВЛИЙН ЦАРС (өгүүллэгүүд)” номын ГАРЧИГ

	Өвлийн царс

	Хөвгүүд

	Мальмгренийг аварсан нь

	Халуун хайр, улаан туг

	Эзгүй зам

	Комаров

	Хөгшин яст мэлхий

	Цуурай

	Өгөөмөр бэлэг

1980 оны хэвлэлийн Хэвлэн нийтлэлийн мэдээлэл

	Юрий Нагибин

	 

	ӨВЛИЙН ЦАРС

	(өгүүллэгүүд)

	 

	Орчуулсан Ж. ЛХАГВА

	Редактор Ц. ТӨМӨР-ОЧИР

	 

	БНМАУ

	АРДЫН БОЛОВСРОЛЫН ЯАМНЫ ХЭВЛЭЛ

	УЛААНБААТАР 1980

	 

	С2

	11—155

	 

	VII-6

	495—78

	 

	Хэвлэлийн редактор Д. Сандаг

	Зураач Ц. Байды

	Уран сайхны редактор З. Нямжав

	Техник редактор Э. А. Каменщик

	Хянагч С. Бадамсэд, Э. Сайнаа

	 

	А—

	За № 33

	Хг № 74/80

	 

	Өрөлтөд 1980 оны 4 дугаар сарын 8-нд 

	Хэвлэлтэд 1980 оны 10 дугаар сарын 12-нд оруулж 

	8200 хувь хэвлэв

	 

	Цаасны хэмжээ 70x108 1/32 

	Х х 3,375 

	Х н х 4,62 

	 

	Үнэ 1 тө 64 мө

